
An bhfuil an Córas Oideachais in Éirinn oiriúnach don fheidhm a bhaineann leis? Róisín Ní 
Shuilleabháin 

  
A dhaoine uaisle, Róisín Ní Shúilleabháin is ainm dom agus tá sé mar onóir dom labhairt ós bhur 
gcomhair inniu. Tá sé fíorthábhachtach go ndéantar plé agus caint ar bhua agus dua an chóras 
oideachais toisc go gcuireann sé go mór le leas agus caighdeán na sochaí.   
Ar dtús báire, cad is brí leis an gceist seo? De réir gov.ie; cuireann an córas oideachais ar chumas an 
pháiste agus iad a fhorbairt mar dhuine sóisialta trí bheith ag maireachtáil agus ag comhoibriú le daoine 
eile agus, mar sin, cur le leas na sochaí.    
Le roinnt blianta anuas, rinneadh leasuithe nua ar mhodhanna measúnaithe ag leibhéal na Sraithe 
Sóisearaí ach go háirithe, ach mar is eol daoibh, is annamh go mbíonn saoi gan locht agus tá roinnt 
dúshlán fós le sárú againn.   
  
Tosóidh mé le dea-scéal gur foghraíodh i staidéar le gairid go bhfuil Éire sa tríú háit san Eoraip maidir le 
cáilíocht oideachais. Tógadh cáilíocht oideachais, an tríú leibhéal, cúrsaí litearthachta, an litearthacht 
dhigiteach agus infheistíodh rialtas san áireamh sa staidéar. Caitheann Rialtas na hÉireann 11.3% dá 
gcuid caiteachais ar oideachas agus is iontach an rud é seo. Ach an bhfuil ár ndóthain idir láimhe againn 
le freastal ar oileán na naomh agus na nOllamh? Dháil Buiséad 2024 10.5 de bhilliúin Euro ar an gcóras 
oideachais i mbliana ach an leor é chun fadhbanna na hearnála a leigheas? Inniu a chairde, ligigí dom 
labhairt faoin nganntanas múinteoirí, ganntanas ceardaithe inár sochaí, an ghéarchéim 
mheabhairshláinte agus an intleacht shaorga.  
  
Tá géarchéim tithíochta ann, a chairde, agus faoi láthair tá chuile cheardaí ar fud fad na tíre ag obair ar 
maidin go dubh mar gheall ar an tóir atá orthu. Meastar go mbeidh breis is 50,000 daoine de dhíth san 
earnáil trádála sa chúig bliana atá le teacht.  Mar gheall ar an mbéim atá ar chéimeanna ollscoile, tá 
ganntanas ceardaithe oilte. Ní spreagtar go leor mac léinn gairmeacha trádála a roghnú mar ghairmeacha 
beatha. Fuarthas amach i dtuarascáil croí-thaighde don tionscal tógála in 2022 go raibh 63% de 
chuideachtaí foirgníochta ag streachailt le hoibrithe a aimsiú chun tithe a thógáil. Cuirim cuid den locht 
ar chúrsa na Ardteistiméireachta; tá stádas céime coláiste ag teastáil ó fhormhór na mac léinn. Ba chóir 
go bhfuil sé mar thosaíocht rialtais cúrsaí oiliúna a chur ar fáil do lucht na gceardaithe agus daltaí a 
mhealladh sa treo sin.  
  
Tá borradh tar éis teacht ar líon an Ghaeloideachais le tríocha bliain anuas. Éacht iontach amach is 
amach ach caithfear a aithint go bhfuil ganntanas múinteoirí sa tír seo cheana féin gan trácht ar an 
tumoideachas. Is daltaí na gaelscolaíochta muid agus tuigimid go léir go mbíonn ar scoileanna múinteoirí 
gan Ghaeilge a fhostú toisc nach bhfuil an dara rogha acu. Déarfainn go gcaithfimid dul i ngleic leis an 
ngéarchéim earcaíochta agus an ngéarchéim coinneála. Ach ní don Ghaeloideachas amháin a bhaineann 
an dúshlán seo; tá ganntanas oideachasóirí i ngach gné den chóras oideachais. 
Caithfimid iniúchadh a dhéanamh ar mhúineadh na Gaeilge i scoileanna freisin. Ní hamháin go bhfuil sí 
mar chroí-lár ár n-oidhreachta agus ár gcuid féiniúlachta ach is teanga Eorpach oifigiúil anois í agus ní 
mór dúinn tacú léi.  
  
Rinneadh taighde in UCD, An Coláiste Ollscoile, Baile Átha Cliath le déanaí ach tháinig sé chun solais go 
bhfuil an leibhéal imní ag ardú i measc pháistí bunscoile agus léiríonn sé go bhfuil an patrún céanna le 
feiceáil sa mheánscolaíocht agus ag an tríú leibhéal. Sé aitheanta go bhfuil gá le tuilleadh comhairleoirí 
treoracha chun freastal ar riachtanais ár ndaltaí agus iad a stiúradh go sóisialta. Measaim go bhfuil sé 
iontach maith tuilleadh béime a fheiceáil ar an bhfolláine sa chóras oideachais – sé riachtanach chun 
daoine breá folláine a chothú ach tá páistí fós gan dídean sa tír seo, tá páistí ina suí i soláthar díreach faoi 
láthair gan na deiseanna céanna. Ligigí dúinn an fód a treabhadh a chairde go dtí go bhfuil 
comhdheiseanna ag gach páiste sa tír.  
  
  
Sa lá atá inniu ann, níos minice ná riamh, tá teicneolaíocht nua ag teacht ar an bhfód lá i ndiaidh lae. Níl a 
fhios agam fúibhse, ach i ndiaidh na meánscolaíochta, ní bheadh scileanna códála ar mo thoil agam. Tá 
súil dall á chasadh ar cheann de na rudaí is tábhachtaí sa tsochaí nua-aimseartha. An teicneolaíocht. 
Sea, cinnte go bhfuil a lán eolais ag an nglúin nua faoi na meáin shóisialta, ach measaim go bhfuil 
tuilleadh béime ag teastáil ar an gcódáil agus an intleacht shaorga. Tá tuilleadh oiliúna ag teastáil ó na 



múinteoirí freisin. Tá an t-eolas seo riachtanach ionas go bhforbróidh todhchaí ár scoláirí agus go 
leanfaidh geilleagar na tíre ag neartú agus ag fás. 
  
A chairde, mo sheacht mbuíochas as ucht cluas a thabhairt dom ag an gcomhchoiste inniu. 
  
 


